
AO TRIBUNAL SUPERIOR DE XUSTIZA DE GALICIA 
SALA DE GOBERNO 

ASUNTO: SITUACIÓN DAS GARDAS DE DISPOÑIBILIDADE NO TRIBUNAL 
DE INSTANCIA DE VILAGARCÍA DE AROUSA 

Desde a central sindical CIG, poñemos en coñecemento dese Tribunal o 
seguinte: 

PRIMEIRO. 

No Tribunal de Instancia de Vilagarcía de Arousa existen gardas configuradas 
formalmente como gardas de localización ou dispoñibilidade. Porén, na práctica 
diaria prodúcense intervencións efectivas continuadas e presenza física 
prolongada na sede xudicial, así como actuacións durante a noite e mesmo a 
madrugada, debendo o persoal incorporarse posteriormente á súa xornada 
ordinaria poucas horas despois, sen respectarse o descanso correspondente. 

SEGUNDO. 

Dita situación supón un incumprimento directo do Acordo do 15 de setembro de 
2005, do Pleno do Consello Xeral do Poder Xudicial, polo que se aproba o 
Regulamento 1/2005, dos aspectos accesorios das actuacións xudiciais (BOE 
27/09/2005). O citado regulamento concibe a garda de dispoñibilidade ou 
localización como un réxime no que a presenza física na sede xudicial ten 
carácter estritamente excepcional, puntual e vinculado á urxencia dunha 
actuación xudicial. Na práctica diaria de Vilagarcía de Arousa, a necesidade de 
permanecer na sede de xeito continuado desnaturaliza esta figura, 
transformándoa de facto nunha garda presencial non recoñecida nin retribuída 
como tal. 

Ademais o regulamento citado contempla, nos artigos 43, 48 e 62, a 
compentencia e os mecanismos para que a Sala de Goberno do TSXG poida 
propoñer ao CXPX a modificación do réxime de garda daqueles partidos 
xudiciais nos que a carga de traballo e o volume de intervencións urxentes fagan 
insuficiente a modalidade de localización. 

TERCEIRO. 

A Resolución da Secretaria de Estado de Xustiza de 5 de decembro de 1996 
(modificada pola do 5 de marzo de 2025) e a Resolución de 15 de setembro de 
2026 da Dirección Xeral para a Eficiencia do Servizo Público de Xustiza, en 
conxunción coas resolucións da Dirección Xeral de Xustiza da Xunta de Galicia 
sobre xornada, horarios e control de asistencia (entre elas, por ser a última 
publicada, a Resolución do 21 de febreiro de 2024), establecen que o tempo 



 

empregado nas intervencións efectivas durante as gardas de dispoñibilidade ten 
a consideración xurídica de tempo de traballo efectivo. 

Así mesmo, o marco normativo vixente e a Directiva Europea 2003/88/CE 
garanten o dereito a un descanso diario mínimo de ONCE HORAS 
ININTERROMPIDAS e, cando excepcionalmente non sexa posible gozalo por 
necesidades imperativas da garda, debe procederse á concesión do 
correspondente descanso compensatorio. 

CUARTO. 

A dita situación agrávase polas limitacións técnicas do sistema de control horario 
informatizado xestionado pola Xunta de Galicia. A aplicación informática de 
fichaxe non contempla a continuidade da xornada máis alá das 00:00 horas, 
interpretando erroneamente como entrada calquera saída rexistrada a partir 
desa hora. Isto obrigaría ao persoal a solicitar sistematicamente certificacións á 
Letrada da Administración de Xustiza (LAJ) de garda para reflectir ditos horarios 
na aplicación informática. Aínda que estas actuacións poderían auditarse 
mediante os rexistros procesuais das aplicacións xudiciais en relación coas 
actuacións realizadas durante a garda, a protección de datos que ampara o 
contido das actuacións procedimentais dificulta a súa verificación automatizada, 
xerando un grave prexuízo para a acreditación do tempo de traballo efectivo do 
persoal que está a realizar este servizo. 

QUINTO. 

A realización de traballo efectivo continuado ou nocturno e a posterior 
reincorporación á xornada ordinaria sen o descanso mínimo legal vulnera a 
normativa de prevención de riscos laborais, afectando de forma directa á saúde, 
á recuperación e ao rendemento do persoal, xerando riscos psicosociais 
derivados da fatiga acumulada. De feito esta Sala de Goberno pode comprobar, 
a través dos datos que lle facilite a Dirección Xeral de Xustiza, na comisión mixta, 
a dificultade existente para cubrir vacantes e ausencias prolongadas do persoal 
no Tribunal de Instancia de Vilagarcía de Arousa, a porcentaxe de baixas por IT, 
e o volume de comisións de servizo ou substitucións solicitadas polo persoal cara 
órganos doutras poboacións, o que reflicte que a carga e sistema de traballo de 
dita poboación está a afectar claramente á saúde laboral das traballadoras/es alí 
destinados. 

Todo o anteriormente exposto foi posto en coñecemento da Inspección de 
Traballo e Seguridade Social, solicitando que se proceda á comprobación da 
organización e do funcionamento efectivo das gardas, especialmente no relativo 
ás intervencións realizadas durante a noite e a madrugada, así como ao 
cumprimento dos períodos de descanso entre xornadas. 

SEXTO. 



 

Así mesmo, cómpre suliñar que a situación descrita non se limita en exclusiva 
ás intervencións en horario de madrugada. Sendo estas gardas calificadas 
legalmente como de dispoñibilidade ou localización (o que implicaría que o 
persoal só debería ser requirido de forma puntual para actuacións moi 
concretas), na práctica diaria o persoal vese obrigado a permanecer, en 
numerosas ocasións, na sede xudicial desenvolvendo actuacións de xeito 
continuado desde a mañá ata a tarde, sen posibilidade ningunha de marchar ao 
seu domicilio nin de realizar os descansos mínimos. Esta dinámica desnaturaliza 
por completo o réxime de dispoñibilidade, transformándoo, de facto, nunha garda 
de presenza física non recoñecida como tal para este tipo de órganos no 
regulamento do CXPX. 

Por este motivo, considérase necesario comprobar se a situación real das gardas 
se axusta á normativa aplicable, tanto en materia de xornada e descansos como 
de prevención de riscos laborais e corrixir os desaxustes detectados. 

Por todo o exposto, 

SOLICITA: 

1. Que a Sala de Goberno do Tribunal Superior de Xustiza de Galicia tome 
constancia da problemática situación das gardas de dispoñibilidade no 
Tribunal de Instancia de Vilagarcía de Arousa. 

2. Que se comprobe o cumprimento do descanso mínimo de ONCE HORAS 
entre xornadas e, cando este non poida ser respectado por necesidades 
do servizo, se inste da administración autonómica á concesión do 
correspondente descanso compensatorio para o persoal dos corpos 
xerais. 

3. Que se comprobe o correcto cómputo mensual como tempo de traballo 
das intervencións efectivamente realizadas durante as gardas. 

4. Que se inste a valoración da situación desde a perspectiva da prevención 
de riscos laborais, especialmente en relación coa fatiga e coa falta de 
descanso suficiente. 

5. Que, no ámbito das súas competencias, se adopten as resolucións ou 
acordos que resulten necesarios para corrixir as disfuncións detectadas 
nas quendas de garda de dispoñibilidade do Tribunal de Instancia de 
Vilagarcía de Arousa, tendo en consideración, así mesmo, a situación 
existente ata a actualidade, na que as quendas realizadas se 
desenvolveron, na práctica, baixo un réxime de permanencia encuberta, 
con efectiva prestación de servizos e unha maior carga de traballo que 
non foi obxecto da correspondente compensación económica nin da 
aplicación do réxime de descansos que legalmente corresponda. 

6. Neste sentido, interesa que se inste a administración a que valore e 
recoñeza o traballo efectivamente realizado durante este período, así 
como que se proceda á adecuación das retribucións e dos descansos aos 



 

que correspondan en atención á natureza, intensidade e condicións reais 
da prestación efectivamente realizada. 

